
    Espantallo amigo

    Velaquí a xentiña desta noveliña.

    Espantallo




     




    Home de farrapos, alma de pantrigo, a todos el quere, de todos é amigo.

    Grilo




     




    Petís xirifeiro, argallante, inquedo; músico rabisco de pínfano ledo.

    Tío Ramón de Reborneda




     




    Anque é moi velliño 


e non ten a ninguén,


 ten certos amigos que o queren ben.

    Moncho




     




    Onte furabolos, túzaro, brigante; hoxe dálle ao zoco polo mundo adiante.




    [image: Image_012.jpg] 


  




  

      




    Penexo




     




    Cadelo calado que non quere ladrar dende que se puxo de certo a amistar.

    Merlos




     




    Paxariños ledos, tan bos cos amigos, que por un amigo deixaron os figos.

    Xirimía




     




    Micho cariñento e souril coma un neno, inda que é raposo, fungón e rabeno.

    Para coidar cada figo naceu o Espantallo amigo.

	 Otío Ramón de Reborneda ten unha figueira ao pé da casa. É a maior figueira




    da aldea. A que dá mellores figos lampos. Dino todos os veciños.




    Pero o ano pasado deron con ela os merlos. E botáronse a peteirar figo por figo, coma se quixesen ver o que había dentro de cada un. Andaban niso dende pola mañá. O fato medraba. E medraba tamén o algareo que facían a por de chiar.




    Son paxaros moi teimosos. O tío Ramón veña de escorrentalos, e eles outra vez encetando




    figos. O día enteiro nese ir e vir, nesa troula belisqueira.




    O tío Ramón, que é velliño e sábeas todas, unha mañá ollou para os merlos e dixo abaneando a cabeza:




    —Xa está ben de tanto amolar. Acabóusevos a festa. Ides ver.




    Dito e feito. Colleu a machada e botouse pola eira adiante. Andou a remexer nuns paus. Deseguida armou unha cruz atando cun vimbio dous casqueiros miúdos de piñeiro manso. Ao casqueiro máis longo engadiulle por embaixo o rabo dun sacho. Aquel esqueleto algo torto foino cubrindo con palla centea. Cun melón alongado fíxolle a cabeza. Pero denantes de poñerlla, abriu coa navalla dous buratos para os ollos e un para a boca. Meteulle no lugar de cada ollo unha cereixa. E entre a palla do peito púxolle de corazón un pexego. Deu unha volta derredor del e sorriu. Despois vestiuno. E calzouno. Unha chaqueta e mais un pantalón remendados, unha pucha, un par de zocos vellos. Toda a roupa era negra, non sendo algúns remendos da chaqueta que tiñan diferentes cores.

    Así naceu o Espantallo. De lonxe semellaba un home. Tamén hai homes que de lonxe semellan espantallos. E inda poida que o sexan.




    —Agora veredes —dixo o tío Ramón, choscándolles un ollo aos merlos.




    Colleu nun brazado aquel boneco e pousouno na galla máis baixa da figueira. Con trenlas e vimbios foino asegurando ás ponlas. E alí o deixou.




    Os merlos fuxiron.




    O tío Ramón foise para o cabo da eira. Dende alí ollou a facha do Espantallo e botou unha risada.

